
Nuuk,  30. april 2013 
 

 
Inatsisartut Suleriaasianni § 37 naapertorlugu matumuuna Naalakkersuisunut imaattunik 
apeqquteqaateqarpunga: 
 

1. Inatsisartut suleriaasianni § 37 naapertorlugu uran uulialu pillugit 
apeqquteqaateqarninni Inuussutissarsiornermut Aatsitassaqarnermullu 
Naalakkersuisup akissutigaa avatangiisinut sunniutissat Namminersorlutik 
Oqartussat killissaritat eqqarsaatigalugit aalajangiussaat suujumaarnersut 
apeqqutaajumaartut. Inuussutissarsiornermut Aatsitassaqarnermullu 
Naalakkersuisup ilisimatissinnaavaanga avatangiisinut sunniutaasussat 
Namminersorlutik Oqartussanit akuersaarneqarsinnaasut taava qanoq 
inissisimassanersut?  

2. Naalakkersuisut Kuannersuarnut tunngasunik GME-mit VVM misissuinermik 
tigusaqarnikuuppat? Taamaassimanngippat qanoq ilillutik Naalakkersuisut 
siunissami aatsitassarsiorsinnaanermut akuersaarpaluttumik nalunaarute-
qarsinnaappat, avatangiisinut sunniutaasussat pillugit sukumiisumik 
paasissutissanik pissarsisimanngikkaluarlutik? 

3. Naalakkersuisut aatsitassat qinngornernik ulorianartunik akullit soorlu uran 
thoriumilu immikkut nalilersorpaat? Imaluunniit qinnuteqaatip pisortaqar-
fikkoortumik suliarineqarneranni assigiittutut nalilersuiffigineqassappat? 

4. Inuussutissarsiornermut Aatsitassaqarnermullu Naalakkersuisup ilisimatit-
sissutigaa uranimik nunanut allanut tuniniaanissaq piviusunngussaga-
luarpat Namminersorlutik Oqartussat nunani tamalaani isumaqatigiis-
sutaasut inatsisitigut atuuttussanngortissagaat. Tamanna tunngavigalugu 
Naalakkersuisut aperiniarpakka Nunatta nunataani uranimik aatsitas-
sarsiortoqassanersoq tunisassiarineqanngitsumik, uranilu piiarneqartoq 
tunisassiarineqassanngippat urani piiarneqartoq sumi toqqorterneqassava 
atorneqarluniluunniit? 

5. Naalakkersuisut nalunaarusiat marluk Nunatsinni uranisiornermik 
tunngaveqartut eqqaavaat. Siulleq kikkunnulluunniit attaveqanngitsunit 
nalunaarusiarineqarpoq aappa danskit kalaallillu suleqatigiit nalunaaru-
siarigaat. Inuussutissarsiornermut Aatsitassaqarnermullu Naalakkersuisup 
ilisimatitsissutigaa taakku nalunaarusiat saqqummersilersaarlugit imaluun-
niit nalunaarusiat aaqqissoriarlugit saqqummersinniarlugit. Eqqarsaa-
tersuutit suut tunngaviuppat nalunaarusiat ingerlatiinnartumik saqqum-
mersinneqannginnerannut? Nalunaarusiat Naalakkersuisup ingerlatiin-
nartumik allannguutitaqanngitsumillu Aatsitassarsiornermut ataatsimiiti-
taliamut nassiunniarpai? 

6. Naalakkersuisoq ilisimatitsivoq uranisiorneq pillugu Nunatta kujataanut 
angalaniarluni. Naalakkersuisoq pilersaarpa Nunatta sinnerani innuttaa-
sunik uranisiorneq pillugu oqalliseqarniarluni? Imaluunniit Nunatta kuja-
taani innuttaasut kisimik taamatut periarfissinneqassappat? 

7. Naalakkersuisoq akissummini allappoq innuttaasut akornanni annerusumik  
uranisiornermut akerliusoqarnissaa qularalugu, ingammik Siumut Inatsi-
sartunut marts-imi qinersinermi partiini annersanngorluni  14-nik ilaasor-
taateqalersimanera eqqarsaatigigaanni. Naalakkersuisoq qanoq eqqarsarpa 
Inuit Ataqatigiit 11-nik Inatsisartuni ilaasortaatitaqartup kiisalu Parti Inuit 
marlunnik Inatsisartuni ilaasortaatitaqartut “uranimut naaggaartutut” 
qineqqusaartut eqqarsaatigigaanni. Taamatut Inatsisartuni isumaqarto-
qarnerup ersersinngilaa inuiaqatigiinni apeqqut avissaarutaasoq, taamaat-

tumillu iternga tikillugu oqallittoqarnissaanik aamma pisariaqartitsiso-
qartoq? Naak Naalakkersuisut qinngornermik ulorianartumik akulinnik 
aatsitassarsiorsinnaanissamik akuersaannginnerup unitsinneqarnissaanik 
aalajangereeraluartut? 

8. Naalakkersuisup ilimaginerarpaa uuliasiorluni qillerinissat unitsinneqar-
nissaannik nalunaaruteqarnini inuiaqatigiinnut ukiuni tallimani tulliuttuni 
aningaasaqarnikkut suliffeqarnikkullu sunniuteqarnavianngitsut. Ukiuni 
tulliuttuni tallimani Nunatsinni aningaasarsiornermut, inuussutissarsior-
nermut, suliffeqarfinnik nutaanik pilersitsinermut  Sisimiunilu aatsitassar-
siornermut ilinniarfimmut tamanna sutigut kinguneqassangatinneqarpa?  

9. DCE-mit qillerinermi akuutissanik atuineq pillugu nalunaarusiaasussaq 
naammassineqarpat Naalakkersuisup Aatsitassarsiornermut ataatsimii-
titaliamut ingerlateqqinneqarnissaa isumaginiarpaa? Naalakkersuisup 
nalunaarusiaq kikkunut tamanut saqqummiunneqassasoq aamma naatsor-
suutiginerpaa? 

10. Inatsisartut inatsisaat nr. 7 decemberip arfineq aappaanni 2009-imeersoq 
(aatsitassat pillugit inatsit) tassaavoq inatsit sinaakkutissiisoq. 
Nalunaarutit qassit ulloq manna tikillugu inatsimmik tunngaveqarlutik 
suliarineqarsimappat ukiunilu tulliuttuni marlunni nalunaarutit qassit 
sunillu imaqartitertut suliarineqassamaarpat?      

 (Inatsisartuni ilaasortaq Naaja Nathanielsen, Inuit Ataqatigiit) 
 
Tunngavilersuut. 
 
Inatsisartut Suleriaasianni § 37 tunngavigalugu uran uulialu pillugit apeqquteqaateqarnerma 
(2013-26) akineqarnera apeqqutinik nutaanik pilersitsivoq, ingammik innuttaasut 
peqataatinneqarnissaat eqqarsaatigalugu paasissutissanillu agguaaqatigiittarneq pillugit. 
Decemberimi 2012-imi aatsitassanik inatsimmik allannguinermut atatillugu anguniagassatut 
ilanngunneqarpoq pisuussutivut pillugit apeqqutini Inatsisartunik peqataatitsinerulernissaq, 
taammaattumillu taakku ilanngullugit apeqquteqaateqarpunga.  
 


